
STJERNØ UTVALET SI INNSTILLING OM NY STRUKTUR I HØGARE UTDANNING

SAMANDRAG
Det regjerings oppnemnte Stjernø utvalet la 22 januar fram si innstilling ”Sett under ett – ny struktur i høyere utdanning” (NOU 2008:3). Innstillinga vurderer utfordringar og sannsynleg utvikling for høgare utdanning i Noreg. Dei legg vekt på fare for auka fragmentering og dermed svekka kvalitet gjennom små og ikkje koordinerte einingar. På denne bakgrunn foreslår utvalet ei rekkje tiltak. Det mest omtala av desse er forslag om å etablere all statleg høgare utdanning i Norge samla i 8– 10 fleircampusuniversitet med tyngdepunkt i ulike delar av landet. Viktigast for Vestlandet er samanslåing av Universitetet i Agder og i Stavanger, ei samling av universitet og høgskular i Hordaland og Sogn og Fjordane, samt ei samanslåing av NTNU og høgskulemiljøa i Møre og Romsdal. Vidare med omsyn til struktur foreslår utvalet ei viss endring knytt til lærestader med få studentar (som i Førde), samt at det at det ikkje bør opprettast nye permanente studiestader med eigne fagmiljø. Ut over dette omhandlar innstillinga eit breitt spekter av tema som interne styringsmodellar, finansieringssystem, forskarutdanning i eit internasjonalt perspektiv, kvaliteten innan profesjonsutdanning, etniske minoritetar, funksjonshemma og likestilling – mellom anna. 

I saka vert det gjort greie for dei viktigaste utfordringane og framtidsbileta som Stjernø utvalet peiker på, samt hovudinnhaldet i dei forslag som vert fremja med vekt på spørsmålet om struktur og geografisk inndeling.  Dei ulike forslaga frå utvalet er ikkje vurdert i saka. 

Kunnskapsdepartementet vil sende innstillinga på høyring med frist til 1. mai 2008. Vestlandsrådet vert bedne om å ta stilling til kor vidt ein skal gje eiga fråsegn. 

FORSLAG TIL VEDTAK
Saka vert lagt fram til drøfting

Paul M. Nilsen

Jan Per Styve

FYLKESRÅDMANNEN, 01.02.2008:

1. BAKGRUNN FOR STJERØ UTVALET SI INNSTILLING

Regjeringa oppretta Utvalet for høgare utdanning (Stjernø-utvalget) 24 mai 2006. Målsetnaden var å få utreda den vidare utviklinga innanfor høgare utdanning. Med et tidsperspektiv på 10 – 20 år skulle utvalet vurdere tiltak for å sikre at strukturen av universitet og høgskular medverkar til å møte samfunnet sine behov og sikrar ein god ressursutnytting. Vidare i mandatet heitte det mellom anna at ”institusjonsstrukturen må sikre ein god regional balanse i studietilbodet og kompetanse og medverke til godt samspill med lokalt og regionalt arbeids- og samfunnsliv”. Leiar av utvalet Steinar Stjernø presenterte innstillinga 22 januar 2008. Regjeringa vil organisere ein høyringsrunde med frist 1. mai 2008. Debatten kring innstillinga har alt vore omfattande.

2.
UTFORDRINGAR FOR HØGARE UTDANNING I NOREG

Stjernø-utvalet peikar på behovet for å finne ein balanse mellom på den eine sida det internasjonale presset i retning av å endre norsk høgare utdanning i retning av meir marknadsorientering, meir konkurranse, profesjonell leiing og meir konsentrasjon av ressursar og talent og på den andre sida ønske om å bevare og styrkje dei beste sidene ved norsk høgare utdanning. 

Sentrale spørsmål vert (sitat, s. 43):

· Hvordan kan mangfoldet i høyere utdanning opprettholdes på en måte som sikrer høy kvalitet og god utnyttelse av faglige og økonomiske ressurser? Hvordan oppnås riktig balanse mellom statlig styring og institusjonell autonomi? 

· Hvordan kan styrings- og ledelsesfunksjonene ved universitetene og høyskolene profesjonaliseres samtidig som det demokratiske grunnlaget for de interne styringsstrukturene styrkes? 

· Hvordan kan de offentlige finansieringsmodellene bli mer transparente, rettferdige og effektive, og hva slags insentivsystem fremmer både konkurranse og samarbeid mellom institusjonene? 

· Hvordan skal en møte utfordringene fra et framtidig system med flere styringsnivåer når det gjelder høyere utdanning? Det gjelder ikke bare EUs styringsambisjoner på det som tradisjonelt har vært nasjonale ansvarsområder, men også den stadig viktigere regionale styringsrollen når det gjelder høyere utdanning. 

Vidare syner utvalet til at naboland og andre land i Europa samlar sine talent og faglege ressursar i større institusjonar for å verte meir konkurransedyktige. Urbanisering endrar busettingsmønster og rekrutteringa til universitet og høgskulane, samtidig som dei unge sine eigne preferansar bestemmer kva institusjonar og fagområd som veks eller må verte redusert. Demografiske svingingar medverkar til ytterligare press, særlig på institusjonar som ikkje greier å tiltrekke seg nok studentar. Den teknologiske utviklinga er lite føreseieleg , likeeins som det er ganske sikkert at det vil krevje aukande investeringar i laboratorium og vitskapeleg utstyr viss norske institusjonar skal møte dei utfordringar som framtida vil stille dei overfor. 

3.
FORVENTA UTVIKLING FOR HØGARE UTDANNING I NOREG

Stjernø-utvalet legg vekt på å vurdere dei mange utfordringane for høgare utdanning i relasjon til forventa utvikling dei neste 10 – 20 åra om dagens politikk vert vidareført utan nokre meir omfattande grep. Lista over forventa utviklingstrekk er prega av frykt for redusert kvalitet (sitat, s. 48):

· Økende konvergens mellom universiteter og høyskoler. 

· Større forskjeller internt innenfor hver institusjonskategori, særlig mellom universitetene, men også mellom høyskolene. 

· 12 universiteter; ytterligere pretendenter blant de gjenværende høyskolene. 

· Siden nesten alle høyskolenes profesjonsutdanninger også har blitt universitetsutdanninger, vanskeliggjøres differensieringen mellom universitets- og høyskoleutdanning. 

· Etablering av mange smale og svake forskerutdanninger; institusjonenes økonomi og kvaliteten i virksomheten for øvrig settes under press. 

· En fortsatt økning i antall masterstudier ved høyskolene, men med en viss sanering over tid på grunn av svak rekruttering. 

· De nye universitetene oppnår etter hvert ekstra forskningsbevilgninger, noe som fører til spredning av forskningsressursene og stagnasjon i bevilgningene til de høyskolene som er igjen. 

· Noen institusjoner og studiesteder sliter med rekruttering av studenter og forskningskvalifisert personale, særlig mindre høyskoler utenfor de større byene. 

· Institusjonene klarer ikke å utvikle arbeidsdeling seg imellom. Knapt noen utdanninger nedlegges. 

· Utviklingen gjør norske høyere utdanningsinstitusjoner mindre interessante som samarbeidspartnere for institusjoner i andre land og vertsinstitusjoner for utenlandske studenter. Norsk høyere utdanning blir hengende etter i den internasjonale utviklingen. 

Sterjø-utvalet vurderer både utfordringar og forventa utvikling i relasjon til den politikk som har vore ført dei siste ti åra, og spør om det finst ein veg å gå mellom ”Hernes og Mjøs”, altså dei to viktige førre innstillingane om høgare utdanning (s. 61). Svaret  er eit grep dei meiner kan redusere fragmenteringa av norsk høgare utdanning. Det handlar om å samle ressursar i robuste einingar som kan møte utfordringane både nasjonalt og internasjonalt. 

4.
STRUKTURENDRINGAR SOM SENTRALT TILTAK FOR Å MØTE FRAMTIDA

For å skape større og meir robuste einingar foreslår Stjernø-utvalet at institusjonsstrukturen i norsk høgare utdanning vert endra gjennom samanslåingar og følgjande hovudgrep:

Geografisk inndeling

All statlig høgare utdanning i Noreg vert samla i 8– 10 ”flercampusuniversitet” med tyngdepunkt i ulike delar av landet. Utvalet har vurdert ulike måtar å gjere dette på, og for Vestlandet betyr deira forslag følgjande inndeling: 

· Norges teknisk-naturvitenskapelige universitet: NTNU, høgskulene i Nord-Trøndelag, Sør-Trøndelag, Ålesund, Molde og Volda (36 000 studentar) 

· Universitetet i Vest-Norge: UiB, høgskulane i Sogn og Fjordane, Bergen og Stord/Haugesund (26 000; 29 000 studentar med NHH og KHiB) 

· Universitetet i Sørvest-Noreg: Universiteta i Stavanger og Agder (15 000 studentar) 

Profil

Dei institusjonane som blir resultatet av prosessen, vil ha ulike profilar når det gjeld utdanning og forsking og nasjonal, internasjonal og regional innretning. Samtidig vil dei i ulik grad vere prega av intern differensiering på dei same områda. Stjernø-utvalet foreslår likevel ikkje eigne eliteuniversitet, men derimot å utvikle strategien med sentre for framifrå forsking. 

Prosess

I Institusjonane vurderer kven dei vil slå seg saman med. Dette skjer på basis av blant anna geografi, profil, strategi og storleik. Institusjonane fremjar forslag til Kunnskapsdepartementet innan 1. januar 2010 om kva institusjonar dei vil slå seg saman med. Regjeringa tek stilling til den endelege institusjonsstrukturen, og samanslåinga vert deretter sett i verk så snart som muleg. 

Nedlegging av tilbod

Stjernø-utvalet peikar på at nokre høgskular har få studentar og eit særleg sårbart læringsmiljø. Dei meiner derfor at fleire høgskular bør vurderast nærare med omsyn til vidareføring av tilbodet eller ikkje. Mellom desse er – Høgskolen i Sogn og Fjordane, studiestad Førde. Det vert peika på at studiestaden har svak søkning. Ingeniørutdanninga har fleire gonger vore vurdert lagt ned, og sjølv om sjukepleiarutdanninga er størst, bør framtida som studiestad vurderast nøye, heiter det.  

Anna struktur

Stjernø-utvalget meiner vidare at det ikkje bør opprettast nye, permanente studiestader med eigne fagmiljø innanfor dei neste 10 – 20 år.  Samtidig er det viktig at høgare utdanning ikkje vert mindre tilgjengelig. Dette meiner dei kan verte sikra gjennom andre organisatoriske løysingar som for eksempel bruk av IKT og/eller tilrettelegging av desentraliserte tilbod i studiesentra. 

5.
ANDRE VIKTIGE GREP FOR Å BETRE FORHOLDA FOR HØGARE UTDANNING

Stjernø-utvalet sin rapport er eit omfattande dokument (246 sider) som tek føre seg ei rekkje viktige element knytt til høgare utdanning i Noreg. Mellom desse er forslag til klårare definisjonar knytt til kva som er eit universitet og kva som er ein høgskule. Utvalet ser ingen grunn til at Noreg skal halde seg med ein eigen definisjon av universitet, og meiner at eit universitet er ein høgare utdanningsinstitusjon som driv forskarutdanning – dvs. at dei har minst ei doktorgradsutdanning. 

Utvalet er oppteke av kvaliteten i dei korte profesjonsutdanningane, og foreslår mellom anna eit kompetansehevingsprogram for det faglege personalet. Vidare foreslår utvalet etablering av sentre for framifrå undervisning, som også vil kome profesjonsutdanningane til gode. Utvalet foreslår å lovfeste ein styringsmodell med eins leiing og ekstern styreleiar. Innanfor ei slik ramme bør institusjonane få høve til å bestemme andre element i styrings- og leiingsstrukturen. 

Utvalet omtalar ulike ordningar med finansiering av høgare utdanning, og foreslår ein forsiktig reduksjon av resultatbaserte finansiering, kombinert med avtalar som strekk seg over fleire år. Til sist peikar utvalet på administrative og økonomiske konsekvensar, og slår fast at ei eksakt kostnadsberekning for den føreslegne reforma er vanskeleg. Det handlar om personalmessig omstilling, og vil kunne kome opp i ein kostnad på 300 – 400 millionar kroner årleg. Tilsvarande vil innsats for å styrkje forskarutdanninga og sentre for framifrå forsking/undervisning til saman kunne utgjere 500 millionar i ekstra årlege utgifter over ein gitt tidsperiode. Andre tiltak vil berre ha administrative konsekvensar.

6.
KONTROVERSIELLE FORSLAG TIL OMSTRUKTURERING

”Vi skal stogge Stjernø” (NRK S&F), ”Samarbeid, ikkje tvang (Stavanger Aftenblad), ”Tjener ikke kvaliteten” (Klassekampen). Dette er berre nokre av dei i hovudsak negative reaksjonane som pressa formidla 23 januar, dagen etter at Stjernø la fram si innstilling. Kritikken er i hovudsak knytt til to av forslaga; a) geografisk samanslåing samt grenser for inndeling og b) samanslåinga av universitet og høgskular til felles einingar. Dei som vert foreslått lagt ned er også sterkt til stades i debatten. 

For Vestlandet betyr forslaget om ei samanslåing av Universitetet i Agder og Universitet i Stavanger eit skilje frå Bergen og miljøa kring Universitet der. Møre og Romsdal vert knytt til miljøa i Trøndelag. Vestlandet står med dette ikkje fram som ein samla region for høgare utdanning i Noreg. 

Miljøa på Vestlandet har dei seinare åra arbeidd med utvikling av tettare samarbeid innan landselen. Mellom anna er det no eit nettverk mellom Universitetet i Bergen, høgskulane i Bergen, Stord – Haugesund og Sogn og Fjordane. Dessutan er det tidlegare etablert eit Vestnorsk nettverk som involvere dei fleste høgskular og universiteta frå og med Agder til og med Møre og Romsdal, der det særleg er fokusert på forskarutdanning.  

Det finst med andre ord både røynsle og pågåande praksis for samarbeid som eventuelt kan utviklast.  . 

Fylkeskommunane vil sjølvsagt gje eigne fråsegner til Stjernø-utvalet si innstilling. Vestlandsrådet vert bedne om å vurdere kor vidt ein skal gje ei separat høyringsfråsegn. Dette kan i så fall gjerast i april. 

Sjølv seier Steinar Stjernø at hans største bekymring er at dei ulike høyringsinstansane i høyringsrunden med frist 1. mai berre seier nei, og lar vere å kome med alternative forslag (Klassekampen, 23.01).

Vestlandsrådet vert med dette invitert til debatt. 

